STATUTI
I
QENDRËS “TRASHËGIMIA PËR TË GJITHË - GARDA”
Në mbështetje të legjislacionit shqiptar të zbatueshëm në fuqi, ligjit nr. 8788, datë 07.05.2001 “Për organizatat jofitimprurëse”, të ndryshuar, ligjit nr. 8789, datë 7.5.2001 "Për regjistrimin e organizatave jofitimprurëse”, ligjit 80/2021 “Për regjistrimin e Organizatave Jofitimprurëse” ligjit nr. 27/2018 “Për trashëgiminë kulturore dhe muzetë”, si dhe Marrëveshjes së Bashkëpunimit, për themelimin e Qendrës, të lidhur midis Qendrës Shqiptare të Trashëgimisë (AHC) dhe Bashkisë Tiranë, me vullnet të lirë si bashkëthemelues, Qendra Shqiptare e Trashegimisë (AHC) dhe Bashkia Tiranë, vendosëm hartimin e këtij statuti (“Statuti”), me përmbajtjen si më poshtë:
KREU I

DISPOZITA TË PËRGJITHSHME

Neni 1

Forma e organizmit dhe baza ligjore
1.1. Forma ligjore e organizmit të Qendrës “Trashëgimia për të gjithë – Garda” (referuar në këtë dokument si “Qendra”) është një organizatë e pavarur me qëllime jofitimprurëse pa anëtarësi, në formën e qendrës, me veprimtari të posaçme në fushën e trashëgimisë kulturore, dhe e themeluar nga kontributet e themeluesve të saj, të palëve të treta dhe të ardhurat nga veprimtaria e saj.
1.2. Qendra krijohet dhe regjistrohet në përputhje me ligjin nr. 8788, datë 07.05.2001 “Për organizatat jofitimprurëse”, të ndryshuar, ligjin 80/2021 “Për regjistrimin e Organizatave Jofitimprurëse”. Qendra është organizuar dhe funksionon në përputhje me këtë Statut dhe rregulloret apo udhëzimet e brendshme të miratuara nga Bordi i Drejtorëve (sikurse është përcaktuar më poshtë).
1.3. Qendra fiton personalitet juridik pasi të jetë krijuar me vendim të Gjykatës së Rrethit Gjyqësor Tiranë.

Neni 2
Emri dhe Vula
2.1. Emri i Qendrës do të jetë “Qendra “Trashëgimia për të gjithë – Garda” dhe po ky emër do të përdoret edhe për arritjen e qëllimit të saj në marrëdhënie me të tretët dhe qarkullimin juridiko-civil. 

2.2. Qendra do të ketë markën tregtare dhe vulën e saj. 
Neni 3

Themeluesit

3.1 Themeluesit e Qendrës janë:

· Qendra Shqiptare e Trashëgimisë e njohur edhe si AHC, organizatë jo-fitimprurëse, e themeluar sipas ligjeve të Shqipërisë, e regjistruar me Vendim të Gjykatës së Rrethit Gjyqësor Tiranë nr.602 date 15.04.2010, me NIPT L01719451M, me seli në Tiranë rr. Elbasanit P.45 nr.1/19, e përfaqësuar nga z. ______________, drejtor ekzekutiv, (AHC);
dhe

· Bashkia Tiranë, me adresë Sheshi “Skënderbej”, Tiranë, përfaqësuar nga z. Erion Veliaj, në cilësinë e Kryetarit të Bashkisë (Bashkia).

3.2 Marrëveshja e Bashkëpunimit midis themeluesve dhe akti i themelimit “Akti i Themelimit” të Qendrës përcaktojnë të drejtat dhe detyrimet e dy themeluesve të Qendrës.

Neni 4

Selia
4.1 Selia e Qendrës është në adresën: _____________________________, Tiranë, Shqipëri.
4.2 Qendra mund të kryejë veprimtari, të hapë degë, filiale ose zyra përfaqësimi, në të gjithë territorin e Shqipërisë, si dhe jashtë kufijve të saj, në përputhje me ligjet e shteteve përkatëse, dhe duke ruajtur misionin dhe qëllimin e vet.

Neni 5

Qëllimi

5.1 Qendra do të veprojë në fushën e destinacionit kulturor muzeal dhe specifikisht ka për qëllim ngritjen e një qendre muzeale të edukimit për kulturë, dijebërje dhe traditë, në të cilën themeluesit synojnë të realizojnë në Tiranë modelin e parë të një qëndre muzeore me disa destinacione kulturore ku ruhen, mbrohen dhe ekspozohen për publikun koleksione fondesh muzeore të subjekteve private. 
5.2
Qendra krijohet me qëllim që, përmes funksionalizimit të godinës së ish “Komanda e Gardës së Republikës”, të ngrejë e një qendër muzeale kulturore të dedikuar, të vetë-qëndrueshme, për ruajtjen dhe mbrojtjen në kushte dhe hapsira të përshtatëshme të fondeve privatë të pasurive kulturore të luajtshme të vëna në dispozicion nga pronarët e ligjshëm sipas marrëveshjeve të vecanta; aksesin e publikut për fondet e pasurive kulturore të autorizuara nga pronarët dhe sipas kushteve të miratuara; kurse restaurimi për pasuri të luajtshme dhe të paluajtshme të TK; promovimin e vlerave të traditës dhe vlerave kulturore unike; nxitjen dhe kryerjen e aktiviteteve artistike, kulturore dhe edukative në qytetin e Tiranës dhe krijimin e mjediseve të përshtatshme për zhvillimin e disiplinave në fushën e restaurimit, Trashëgimisë Kulturore dhe akademike, edukimit dhe shkencave humane, duke përfshirë ngritjen e qendrës së edukimit “Miqtë e Trashëgimisë Kulturore”, duke siguruar mjetet e nevojshme financiare dhe stafin e specializuar, me qëllim ruajtjen dhe zhvillimin e saj. 
5.3 Vënia në funksionim e Qendrës, administrimi dhe përdorimi i ambienteve të “Godinave të ish-komandës së Gardës së Republikës” do të kryhet sipas planvendosjes dhe kartelës së pronës bashkëlidhur Marrëveshjes së Bashkëpunimit të themeluesve.
5.4 Termat e përdorura në këtë Statut kanë të njëjtin kuptimin sipas përcaktimeve në Marrëveshjen e Bashkëpunimit.

Neni 6
Objekti i veprimtarisë

6.1  Objekti i veprimtarisë së Qendrës është:
a) Ngritja dhe operimi i Qendrës në ambientet e godinës së ish-komandës së Garnizonit Garda, në përputhje me kushtet e përcaktuara në projektin dhe në itineraret e kulturës, sipas përcaktimeve nga ana e Bordit të Drejtorëve të Qendrës;
b) Administrimi i hapësirave të objektit “Ish Komanda e Gardës së Republikës” sipas funksioneve të përcaktuara në Planin e Biznesit dhe projektin e detajuar arkitektonik;
c) Zhvillimi i projekteve dhe aktiviteteve social-kulturore në ambientet e Qendrës si dhe në intineraret e kulturës sipas përcaktimit nga ana e Bordit Shkencor të Qendrës;
d) Dhënia me qira e hapësirave të Qendrës apo intinerareve të kulturës për palë të treta për zhvillimin e veprimtarive kulturore, artistike, edukative dhe konferencave në funksion të publikut, në përputhje me funksionet e përcaktuara sipas hapësirave të Qendrës në projektin arkitektonik dhe inxhinierik;
e) Dhënia me qira e hapësirave për shërbime për publikun të përcaktuara në Planin e Biznesit, sipas procedurave të përzgjedhjes të Qendrës;
f) Bashkëpunimi me subjektet private dhe publike, autoritetet rajonale dhe vendore, komunitetet e rrethit artistik dhe shkencor, bizneset, shoqërinë civile dhe individët, sipërmarrjet e vogla dhe të mesme, organizata vendase e të huaja për përmbushjen e qëllimit të Qendrës;
g) Konceptimi, zbatimi dhe monitorimi i projekteve dhe aktiviteteve në përputhje me qëllimin e Qendrës; 
h) Kryerja e aktiviteteve promocionale dhe edukuese të lidhura me funksionet e Qendrës; 
i) Kryerja e aktiviteteve me qëllim ngritjen e fondeve dhe rritjen e gamës së fondit të Qendrës; 
j) Çdo aktivitet tjetër që shërben në mirëfunksionimin dhe realizimin e qëllimit të Qendrës, por në cdo rast në përputhje me destinacionin e përdorimit të pronës sipas VKM 406/2018.
k) Ngritja dhe operimi i Qendrës në ambientet e “Ish Komanda e Gardës së Republikës”, në përputhje me kushtet e përcaktuara në Marrëveshjen e Bashkëpunimit si dhe në itineraret e kulturës sipas përcaktimit nga ana e Bordit Shkencor të Qendrës;
l) Administrimi i hapësirave të objektit “Ish Komanda e Gardës së Republikës” sipas funksioneve të përcaktuara në Planin e Biznesit dhe projektin e detajuar arkitektonik;
m) Zhvillimi i projekteve dhe aktiviteteve social-kulturore në ambientet e Qendrës si dhe në intineraret e kulturës sipas përcaktimit nga ana e Bordit Shkencor të Qendrës;
i. Dhënia me qira e hapësirave të Qendrës apo intinerareve të kulturës për palë të treta për zhvillimin e veprimtarive kulturore, artistike, edukative dhe konferencave në funksion të publikut, në përputhje me funksionet e përcaktuara sipas hapësirave të Qendrës në projektin arkitektonik dhe inxhinierik;
ii. Dhënia me qira e hapësirave për shërbime për publikun të përcaktuara në Planin e Biznesit, sipas procedurave të përzgjedhjes të Qendrës;
iii. Bashkëpunimi me subjektet private dhe publike, autoritetet rajonale dhe vendore, komunitetet e rrethit artistik dhe shkencor, bizneset, shoqërinë civile dhe individët, sipërmarrjet e vogla dhe të mesme, organizata vendase e të huaja për përmbushjen e qëllimit të Qendrës;
iv. Konceptimi, zbatimi dhe monitorimi i projekteve dhe aktiviteteve në përputhje me qëllimin e Qendrës; 
v. Kryerja e aktiviteteve promocionale dhe edukuese të lidhura me funksionet e Qendrës; 
vi. Kryerja e aktiviteteve me qëllim ngritjen e fondeve dhe rritjen e gamës së fondit të Qendrës; 
6.2 Qendra gjithashtu do të kryejë të gjitha aktivitetet e lejuara nga ligji dhe në funksion të veprimtarisë kryesore të administrimit më të mirë të Pasurisë Kulturore, duke përfshirë çdo lloj veprimtarie qoftë dhe ekonomike që mundëson krijimin e të ardhurave, të cilat do të përdoren vetëm për arritjen e qëllimeve dhe objektivave të Qendrës. 

6.3 Qendra kryen veprimtarinë e saj në bazë të parashikimeve të përcaktuara në Marrëveshjen e Bashkëpunimit lidhur mes themeluesve, si dhe në përputhje me këtë Statut.

Neni 7

Mjetet për realizimin e objektivave
7.1 Qendra do të përmbushë objektivat nëpërmjet:
a) Përdorimit dhe administrimin gjatë gjithë kohëzgjatjes së Qendrës të godinës “Ish Komanda e Gardës së Republikës” dhe hapësirave përreth në administrim pa kundërshpërblim për ushtrimin e veprimtarisë së saj, përfshirë dhënien në përdorim tek të tretët sipas funksioneve të përcaktuara në projektin arkitektonik për funksionalizimin e Godinës “Komanda e gardës së Republikës” dhe përfitimin e të ardhurave që vijnë nga administrimi dhe përdorimi i këtyre hapësirave; 
b) Miratimit nga Bashkia të kalimit në administrim të objektit dhe hapësirave përreth për ushtrimin e veprimtarisë së Qendrës me anë të një vendimi të Këshillit Bashkiak;
c) Sigurimit të mbështetjes financiare nga AHC në lidhje me krijimin, muzealizimin, mbajtjen ruajtjen, restaurimin dhe konservimin e fondit muzeor si dhe funksionimin e Qendrës Muzeore, përfshirë përshtatjen infrastrukturore të Objektit bashkë me shtesa në volume si dhe mjediset rreth tij apo mjedise të tjera në funksion të Qendrës, të gjitha shpenzimet kapitale për hapjen e Qendrës Muzeale, duke përfshirë pajisjet, mobiljet, softëare, etj., në vlerën e përcaktuar në Planin e Biznesit dhe në planin e mobilimit. 
d) Vënies në dispozicion të fondeve muzeore për ruajtje të fondeve muzeore pa kalim pronësie apo me kalim tagrash të kufizuara të të drejtës së pronësisë apo të drejta të tjera reale, nga ana e koleksionistëve privat që disponojnë fonde muzeore në funksionimin e qendrës në ambientet e “Objektit”.
e) Vënies në dispozicion të projektit të intinerareve të kulturës në bashkëpunim me miqtë e Qendrës; 
f) Vënies në dispozicion nga Bashkia të informacionit të nevojshëm dhe konsultave gjatë fazës së plotësimit të Plan Biznesit, projektit arkitektonik, projektit kuratorial, etj;

g) Afrimit të donatorëve të përshtatshëm, si dhe gjenerimit dhe administrimit të drejtë të fondeve për zhvillimin e pasurisë muzeale.
Neni 8

Ndalimi i shpërndarjes së të ardhurave

8.1 Të ardhurat e realizuara nga veprimtaria e Qendrës do të përdoren në mënyrë ekskluzive për zhvillimin dhe zgjerimin e qëllimit të veprimtarisë së saj. Të ardhurat e realizuara do të përdoren për qëllime statutore dhe nuk do t’u shpërndahen asnjërit prej bashkëthemeluesve, Bordit të Drejtorëve (sikurse është përkufizuar më poshtë) apo anëtarëve të tij, Drejtorit Ekzekutiv (sikurse është përkufizuar më poshtë) dhe/apo organeve apo punonjësve të tjerë të Qendrës, përveç detyrimeve në formën e pagesave, rrogave, shpërblimeve dhe kompensimeve që rrjedhin nga kontrata e punës dhe/apo kontrata shërbimi ose legjislacioni për organizatat jofitimprurëse.

8.2 Çdo veprim i kundërt do të konsiderohet i pavlefshëm dhe personat në organet drejtuese të Qendrës, të cilët kanë marrë vendim në shkelje të pikës 8.1 më sipër, mbajnë përgjegjësi personale për pasojat përkatëse sipas ligjit. 

Neni 9

Kohëzgjatja e veprimtarisë

9.1 Qendra do të kryejë aktivitet për një afat të pacaktuar kohor. Veprimtaria e Qendrës nis me regjistrimin e Qendrës në Regjistrin e Organizatave Jofitimprurëse dhe do të përfundojë sipas rasteve të përcaktuara në Marrëveshjen e Bashkëpunimit, këtë Statut dhe në legjislacionin në fuqi.

Neni 10

Aktivitetet e ndaluara

10.1 Asnjë pjesë thelbësore e aktiviteteve të Qendrës nuk do të përbëhet nga propaganda dhe Qendra nuk do të marrë pjesë apo të ndërhyjë në asnjë fushatë politike për llogari apo kundër ndonjë kandidati për poste publike.
KREU II

ORGANIZIMI I QENDRËS

Neni 11

Statusi i Qendrës

11.1 Qendra është person juridik. Ajo ka organizimin e vet të brendshëm dhe zgjedh organet përfaqësuese të saj.

11.2 Qendra e ushtron veprimtarinë e saj nëpërmjet organeve të tij përfaqësuese.

Neni 12

Organet drejtuese

12.1 Organet drejtuese të Qendrës janë: 

· Bordi i Drejtorëve, i cili është organi më i lartë vendimmarrës i Qendrës (“Bordi i Drejtorëve”);

· Drejtori Ekzekutiv, i cili është organi ekzekutiv i Qendrës (“Drejtori Ekzekutiv”). 

Neni 13

Bordi i Drejtorëve dhe përbërja

13.1 Organi më i lartë vendimmarrës i Qendrës është Bordi i Drejtorëve, i cili përbëhet nga 5 (pesë) anëtarë persona fizikë, të cilët emërohen për një mandat 5 (pesë) vjeçar dhe mund të riemërohen për një numër të pakufizuar mandatesh. 
13.2 Anëtarët e Bordit të Drejtorëve zgjidhen nga themeluesit sipas procedurave dhe mënyrave të përcaktuara në nenin 14 dhe në Marrëveshjen e Bashkëpunimit, duke respektuar gjithmonë raportin e mëposhtëm:

a) Bashkia ka të drejtë të emërojë 2 (dy) anëtarë në Bord;

b) AHC ka të drejtë të emërojë 3 (tre) anëtarë në Bord;

c) Kryetar do të jetë një prej anëtarëve të emëruar nga Bashkia.
13.3 Bordi i parë i Drejtorëve përbëhet nga anëtarët e mëposhtëm: 

1. Z. __________________ me ID ___________ dhe nr pers ___________, Kryetar;
2. Z. __________________ me ID ___________ dhe nr pers ___________, Nënkryetar;
3. Z. __________________ me ID ___________ dhe nr pers ___________, Anëtar;
4. Z. __________________ me ID ___________ dhe nr pers ___________, Anëtar;
5. Z. __________________ me ID ___________ dhe nr pers ___________, Anëtar.
13.4 Kryetar i parë i Bordit të Drejtorëve do të jetë z. _____________________ për një mandat prej 2 (dy) vjetësh. 
13.5 Numri i anëtarëve të Bordit të Drejtorëve mund të rritet ose zvogëlohet me vendim të Bordit të Drejtorëve të miratuar me shumicë të cilësuar, por në asnjë rast nuk mundet që numri i anëtarëve të Bordit të Drejtorëve të jetë më i vogël se 3 (tre). Në çdo rast Bordi përbëhet nga numër tek anëtarësh.

Neni 14

Procedurat dhe mënyrat për zgjedhjen dhe ndryshimin e Bordit të Drejtorëve
14.1 Anëtarët e parë të Bordit të Drejtorëve zgjidhen nga themeluesit sipas raportit të përcaktuar në nenin 13. Pas themelimit të Qendrës, themeluesit ruajnë të drejtën e propozimit të anëtarëve sipas të njëjtit raport. 
14.2 Kandidatët e propozuar nga AHC, krahas kritereve të parashikuara në nenin 19 të Statutit, duhet të plotësojnë edhe kriteret e mëposhtme: 

a) të jenë individë me integritet të lartë dhe profesionalizëm, për të përfaqësuar në më të mirën e mundshme interesat e Qendrës;

b) të mos jenë përfitues direkt ose indirekt i kontratave me institucione publike në Republikën e Shqipërisë. 

14.3 Bordi i Drejtorëve vendos për emërimin e anëtarëve të rinj, në rast vendi vakant apo kur njërit prej anëtarëve i përfundon mandati për çdo arsye, duke ndjekur propozimin përkatës të marrë nga themeluesi. 

14.4 Bordi i Drejtorëve vendos për emërimin e anëtarit me shumicë të thjeshtë të anëtarëve të pranishëm, duke ndjekur propozimin e themeluesit. 

14.5 Anëtarët e rinj, në momentin e emërimit deklarojnë para Drejtorit Ekzekutiv të dhënat e tyre të kontaktit, duke përfshirë adresë email, adresë banimi dhe numër telefoni. Në rast të ndryshimit të ndonjë prej këtyre të dhënave, ata detyrohen të njoftojnë Drejtorin Ekzekutiv. Në të kundërt, njoftimi i nisur në adresat e deklaruara do të konsiderohet i drejtë dhe mungesa e anëtarit në tre mbledhje të njëpasnjëshme i lejon Bordit të Drejtorëve të nisë procedurat për shkarkimin e tij. 

14.6 Anëtarët e Bordit të Drejtorëve si rregull e ushtrojnë funksionin e tyre pa shpërblim, por në varësi të kushteve, të numrit dhe të kohëzgjatjes së mbledhjeve mund t’u rimbursohen shpenzimet nga Qendra dhe të shpërblehen në mënyrë të arsyeshme për pjesëmarrjen e tyre në mbledhje, në përputhje me rregullat e brendshme të Qendrës të miratuara nga Bordi. 

14.7 Bordi i Drejtorëve mund të vendosë me unanimitet të rrisë numrin e anëtarëve të tij, për të përfshirë anëtarë të propozuar nga donatorët. Në këtë rast, Bashkia do të ketë të drejtën të propozojë një numër anëtarësh të barabartë me numrin e anëtarëve të propozuar nga AHC dhe donatorët e tjerë së bashku, me përjashtim të anëtarit të fundit i cili propozohet dhe zgjidhet gjithmonë sipas pikës 13.2.c më sipër.

Neni 15

Kryetar i Bordit të Drejtorëve
15.1 Bordi i Drejtorëve drejtohet nga kryetari i cili zgjidhet për një periudhë 2 vjeçare. 

15.2 Kryetari i Bordit të Drejtorëve zgjidhet nga Bordi ndërmjet anëtarëve të propozuar nga AHC sipas procedurave të mëposhtme të kryera gjatë të njëjtës mbledhje:

a) Anëtarët e Bordit të Drejtorëve votojnë në dy raunde votimi për të zgjedhur kryetarin e Bordit të Drejtorëve me unanimitet të anëtarëve të pranishëm;

b) Nëse unanimiteti i votave nuk arrihet as gjatë raundit të dytë të votimit, anëtarët e Bordit të Drejtorëve votojnë gjatë një raundi të tretë për të zgjedhur kryetarin e Bordit të Drejtorëve me shumicë të thjeshtë të votave të të gjithë anëtarëve nëse është mbledhur kuorumi sipas nenit 18.1.
15.3 Kryetari i Bordit të Drejtorëve ka kompetencat si vijon:

a) Drejton mbledhjet e Bordit të Drejtorëve;

b) Përcakton rendin e ditës dhe organizon mbledhjet;

c) Siguron përgatitjen e relacioneve dhe dokumentacionit të nevojshëm për vendimmarrjen e Bordit të Drejtorëve. 

d) Ushtron, bashkërisht me nënkryetarin e Bordit të Drejtorëve, funksionet Drejtorit Ekzekutiv, në mungesë të këtij të fundit.

15.4 Kryetari i Bordit të Drejtorëve në ushtrimin e detyrave të mësipërme asistohet nga stafi administrativ i Qendrës në përputhje me rregulloren e brendshme që miratohet nga Bordi i Drejtorëve. 

Neni 16

Rregulla për mbajtjen e mbledhjeve të Bordit të Drejtorëve, pjesëmarrjen, 

mënyrën dhe procedurat e votimit

16.1 Bordi mblidhet sa herë e kërkon interesi i Qendrës, por në çdo rast jo më pak se tre herë në vit për shqyrtimin e çështjeve, kompetencë e tij sipas ligjit dhe këtij Statuti.

16.2 Njoftimi për mbledhjen e Bordit të Drejtorëve bëhet nga kryetari, ose në mungesë të tij nga nënkryetari, kur e kërkon Drejtori Ekzekutiv ose çdo anëtar i Bordit të Drejtorëve. Drejtori Ekzekutiv ngarkohet me ndjekjen e modaliteteve për thirrjen dhe mbajtjen e mbledhjes. Njoftimi i mbledhjes duhet të përmbajë vendin e mbledhjes, datës, orën si dhe rendin e ditë që do të diskutohet. 
16.3 Njoftimi niset me postë elektronike në adresat e deklaruar nga vetë anëtarët në momentin e emërimit të tyre. Anëtarët duhet të njoftohen të paktën 10 ditë përpara mbledhjes dhe kanë të drejtë që deri në 5 ditë përpara mbledhjes të propozojnë shtimin e pikave të rendit të ditës, duke arsyetuar propozimin e tyre.

16.4 Anëtarët e Bordit të Drejtorëve kanë detyrimin të jenë prezent në mbledhjet e Bordit të Drejtorëve, sidomos në rastet kur shqyrtohen çështje me rëndësi. Mungesa për më shumë se 3 mbledhje të njëpasnjëshme, i jep të drejtë Bordit të Drejtorëve të fillojë procedurat e shkarkimit dhe zëvendësimit të këtij anëtari.

16.5 Anëtari duhet të jetë personalisht prezent në mbledhje. Vetëm kryetari i Bordit të Drejtorëve ka të drejtën e delegimit të përfaqësimit në mbledhjen e Bordit të Drejtorëve. Në mbledhjen e Bordit të Drejtorëve mund të marrë pjesë edhe Drejtori Ekzekutiv, përfaqësues të donatorëve të rëndësishëm apo persona të tjerë të ftuar, por pa të drejtë vote.

16.6 Mbledhjet e Bordit të Drejtorëve mbahen në vendin e përcaktuar në njoftimin për mbledhjen duke siguruar pjesëmarrjen fizike apo me mjete elektronike të anëtarëve të Bordit të Drejtorëve. Pjesëmarrja e anëtarëve të Bordit të Drejtorëve mund të sigurohet edhe nëpërmjet mjeteve të ndryshme komunikimi, përfshirë mjetet elektronike, me kusht që të garantohet identifikimi i anëtarit të Bordit të Drejtorëve dhe siguria e komunikimeve elektronike, deri në atë masë që ky përdorim të jetë proporcional me arritjen e këtyre qëllimeve.

16.7 Mjetet elektronike përfshijnë, por pa u kufizuar në:

a) transmetimin e mbledhjes së Bordit të Drejtorëve në kohë reale;

b) komunikimin e ndërsjellë në kohë reale, i cili u mundëson anëtarëve të shprehen për mbledhjen nga një vendndodhje tjetër;

c) mekanizma, që mundësojnë procesin e votimit, përpara apo gjatë mbajtjes së mbledhjes së Bordit të Drejtorëve, pa qenë nevoja të caktohet një përfaqësues i autorizuar, për të marrë pjesë fizikisht në mbledhje.

16.8 Çdo vendim i Bordit të Drejtorëve do të regjistrohet në procesverbalet përkatëse, që mbahen nga sekretari, i cili emërohet nga anëtarët e pranishëm në mbledhje, dhe nënshkruhet nga kryetari i Bordit të Drejtorëve, sekretari dhe të gjithë anëtarë e tjerë të pranishëm. 

Neni 17

Kompetencat e Bordit të Drejtorëve

17.1 Bordi i Drejtorëve është organi më i lartë vendimmarrës i Qendrës. Ai vendos për çështje me shumicë të cilësuar prej 4/5 të të gjithë anëtarëve për çështjet si më poshtë vijon:

a) miraton ndryshimet në Statut, kur kërkohen nga ligji apo nga nevoja për mirëfunksionimin e Qendrës; 

b) miraton ndryshimin e numrit të anëtarëve të Bordit të Drejtorëve; 

c) miraton Marrëveshjen e Administrimit, si dhe çdo ndryshim të saj. Negocimi i Marrëveshjes së Administrimit do të bëhet nga një grup pune i ngritur për këtë qëllim nga Bordi i Drejtorëve;

d) vendos për ristrukturimin, shpërndarjen dhe likuidimin e Qendrës, sipas rasteve të përcaktuara në Marrëveshjen e Bashkëpunimit dhe në këtë Statut ;

e) Miraton Ndryshimet Materiale të Planit të Biznesit.
17.2 Bordi i Drejtorëve vendos me shumicë të thjeshtë për çështjet si më poshtë vijon:

a) përcakton politikat, programin dhe aktivitetet e Qendrës në përputhje me projektin e përbashkët të themeluesve për rijetësimin e godinës “ish-Komanda e Gardës së Republikës” dhe nevojat operative për administrimin e Qendrës; 

b) emëron dhe shkarkon anëtarët e Bordit të Drejtorëve sipas përcaktimeve të këtij Statuti;

c) emëron dhe shkarkon Drejtorin Ekzekutiv të Qendrës; 

d) miraton organigramën e Qendrës sipas propozimit të Drejtorit Ekzekutiv;
e) ngre organe të tjera ose krijon komitete të veçanta të Qendrës, qoftë me natyrë operacionale apo këshillimore, duke u konsultuar dhe me themeluesit e Qendrës. Në këtë rast emëron dhe shkarkon anëtarët e këtyre organeve;

f) miraton buxhetin vjetor dhe shpenzimet e Qendrës për vitin e ardhshëm, si dhe çdo ndryshim të tij, pas propozimit të paraqitur nga Drejtori Ekzekutiv; 

g) miraton llogaritë dhe bilancet vjetore të Qendrës;

h) vendos lidhur me ndihmat dhe donacionet që i ofrohen Qendrës;

i) vendos për pjesëmarrjen dhe/ose aderimin e Qendrës në organizata apo entitete të tjera, përfshirë grupe pune të krijuara nga organet shtetërore;

j) mbikëqyr dhe kontrollon zbatimin e politikave dhe programeve të Qendrës;

k) vendos mbi çështjet ekonomike, financiare dhe të administrimit të Qendrës;

l) miraton të gjitha llojet e ndërhyrjeve dhe aktiviteteve të tjera në Pasurinë Kulturore;

m) miraton aktet e brendshme, rregulloret dhe manualet e Qendrës;

n) kujdeset që veprimtaritë e Qendrës të kryhen në mënyrë të efektshme, të ndërgjegjshme, me integritet moral dhe transparence;

o) ushtron çdo kompetencë tjetër siç përcaktohet në Statutin e Qendrës dhe në legjislacionin përkatës.
p) Miraton ndryshimet materiale të Planit të Biznesit.

Neni 18

Vendimmarrja e Bordit të Drejtorëve

18.1 Në rastin e vendimeve të listuara në nenin 17.1, që merren me shumicë të cilësuar të të gjithë anëtarëve, Bordi i Drejtorëve mund të marrë vendime të vlefshme vetëm nëse marrin pjesë në mbledhje të paktën 4/5 e anëtarëve. Në rast se nuk krijohet kuorumi i nevojshëm, atëherë mbledhja shtyhet për 5 ditë. Nëse kuorumi i kërkuar nuk formohet as në mbledhjen e dytë, mbledhja e tretë zhvillohet në kuorumin e anëtarëve të pranishëm dhe vendimet merren me unanimitet. Në këtë mbledhje, bordi merr masa për anëtarët që nuk janë paraqitur në mbledhje apo që kanë penguar mbajtjen e saj.

18.2 Në rastin e vendimeve të listuara në nenin 17.2 që merren me shumicë të thjeshtë, Bordi i Drejtorëve mund të marrë vendime të vlefshme vetëm nëse marrin pjesë në mbledhje më shumë se gjysma e anëtarëve. Në rast se në mbledhjen e parë nuk krijohet kuorumi i nevojshëm, atëherë mbledhja shtyhet për 5 ditë. Në mbledhjen e dytë mbledhja mbahet në prani të atyre anëtarëve që janë prezent dhe vendimet merren me shumicë të thjeshtë të anëtarëve të pranishëm.

18.3 Vendimet e marra nga Bordi i Drejtorëve janë detyruese për Qendran dhe për të gjithë anëtarët, drejtuesit apo të punësuarit e tij. Drejtori Ekzekutiv ngarkohet më zbatimin e vendimeve si më sipër.

Neni 19

Kriteret për t’u zgjedhur si anëtar

19.1 Mund të zgjidhet anëtar i Bordit të Drejtorëve të Qendrës, individi që plotëson në mënyrë kumulative kriteret e mëposhtme:

a) ka arsim të lartë;

b) ka eksperiencë profesionale mbi pesë vjet, preferueshëm në fushën e trashëgimisë kulturore, ose të lidhura me të;

c) ka njohuri të gjuhëve të huaja;

d) nuk është dënuar më parë për vepra penale në fushën e trashëgimisë kulturore;

e) nuk është në kushtet e konfliktit të interesit në kuptim të ligjit nr. 8788/2001 “Për organizatat jofitimprurëse”, i ndryshuar.

19.2 Plotësimi i kritereve për çdo anëtar Bordi verifikohet nga themeluesit, sipas të drejtës së tyre për të propozuar anëtar të Bordit të Drejtorëve. Vendimin përfundimtar për vlefshmërinë e mandatit dhe emërimin e anëtarit të Bordit të Drejtorëve e merr Bordi i Drejtorëve në momentin e kostituimit apo në rast të emërimit/zëvendësimit të një anëtari.

19.3 Themeluesit angazhohen të propozojnë si anëtarë të Bordit të Drejtorëve, individë të cilët kanë të gjitha mundësitë, kapacitet dhe dëshirën për të shërbyer në këtë pozicion, në mbrojtje të interesit më të lartë, atë të administrimit sa më të mirë të aktivitetit të QM.

Neni 20

Mbarimi i mandatit të anëtarit

20.1 Mbarimi i mandatit të anëtarit të Bordit të Drejtorëve ndodh në rastet kur:

a) Shkarkohet me vendim të Bordit të Drejtorëve, në rast se propozohet zëvendësimi i tij nga themeluesi që e ka propozuar;

b) Shkarkohet me vendim të Bordit të Drejtorëve, nëse anëtari nuk merr pjesë në tre mbledhje të njëpasnjëshme pa ndonjë arsye;

c) Jep dorëheqjen nga ushtrimi i këtij funksioni;

d) Ndërron jetë;

e) Dënohet me një vendim përfundimtar për kryerjen e një vepre penale në fushën e trashëgimisë kulturore.

20.2 Në rast të anëtarit të emëruar sipas procedurave të parashikuara në nenin 13.2.c, Bordi ka të drejtë të propozojë zëvendësimin e tij, sipas të njëjtës procedurë. Deri në përzgjedhjen dhe emërimin e anëtarit zëvendësues, anëtari i Bordit të Drejtorëve i propozuar për t’u zëvendësuar nuk mund të ushtrojë të drejtë vote që nga momenti që themeluesi(t) ka shprehur vullnetin për zëvendësimin e tij.

20.3 Mandati i anëtarëve të propozuar nga AHC mbaron në rastin e largimit të AHC nga Qendra, si pasojë e zgjidhjes së Marrëveshjes së Bashkëpunimit.
20.4 Në rastin kur konstatohet përmbushja e një prej shkaqeve të mësipërme të përfundimit të mandatit të anëtarit, Bordi i Drejtorëve mblidhet në mbledhje urgjente për të bërë zëvendësimin përkatës. Në këtë rast, themeluesit njoftohen menjëherë nga Drejtori Ekzekutiv për përfundimin e një mandati të anëtarit përkatës, duke kërkuar nga themeluesi propozimin përkatës për zëvendësimin e anëtarit, sipas përcaktimeve të nenit 14 të Statutit.

20.5 Bordi i Drejtorëve dhe themeluesit marrin të gjitha masat e nevojshme sipas përcaktimeve të Statutit, për të mos lënë asnjë vend vakant në rast të mbarimit të mandatit të ndonjë anëtari. Propozimi për emërim (ose zgjedhja) e anëtarit të ri të Bordit të Drejtorëve do të kryhet nga Pala (ose Palët) që ka kryer propozimin për emërim (ose zgjedhjen) e anëtarit të Bordit të Drejtorëve, largimi i të cilit ka krijuar vakancën. 

Neni 21

Drejtori Ekzekutiv

21.1 Qendra ka një organ të vetëm ekzekutiv, i cili është organ individual me emërtimin Drejtori Ekzekutiv. 

21.2 Drejtori Ekzekutiv përzgjidhet nga Bordi i Drejtorëve nëpërmjet një procedure konkurruese dhe transparente. Bordi përcakton kriteret vlerësuese dhe përzgjedhëse që duhet të plotësojnë kandidatët për të marrë pjesë në konkurrim dhe procedurën që do të ndiqet.

21.3 Drejtori i parë Ekzekutiv do të jetë z. ______________, shtetas shqiptar, lindur më ______________, më _____________, mbajtës i letërnjoftimit me numër ___________ dhe numër personal _____________, dhe banues në Tiranë, madhor me zotësi të plotë juridike për të vepruar, si Drejtor Ekzekutiv i përkohshëm deri në përzgjedhjen e Drejtorit Ekzekutiv sipas pikës 21.2 më sipër. 
Kompetencat që do të ushtrohen nga ana e Drejtorit Ekzekutiv të Përkohshëm, deri në zgjedhjen e Drejtorit Ekzekutiv sipas pikës 21.2, kufizohen në detyrat si vijon:
· Regjistrimin e Qendrës dhe akteve të tjera të Bordit të Drejtorëve në Gjykatë, organet tatimore dhe autoritet e tjera shtetërore sipas kërkesave ligjore;

· Kryerja e çdo veprimi tjetër sipas miratimit paraprak të Bordit të Drejtorëve.

Për çdo veprim tjetër që do të kryhet nga Drejtori Ekzekutiv i përkohshëm, ai duhet të marrë miratimin paraprak të Bordit të Drejtorëve.

21.4 Qendra mund të drejtohet edhe nga dy ose më shumë persona, të cilët mund të ushtrojnë funksionet e Drejtorit Ekzekutiv bashkërisht ose veç e veç. Mënyra e ushtrimit të funksioneve dhe ndarja e detyrave përcaktohen në vendimin e Bordit të Drejtorëve për emërimin e Drejtorit/ëve Ekzekutiv. 

Neni 22

Kompetencat e Drejtorit Ekzekutiv

22.1 Drejtori Ekzekutiv është përfaqësuesi ligjor për administrimin dhe drejtimin e veprimtarisë së përditshme të Qendrës, sipas vendimeve dhe udhëzimeve të Bordit të Drejtorëve dhe dispozitave të Statutit. Ndër të tjera, Drejtori ka këto kompetenca:

a) zbaton politikat, vendimet dhe udhëzimet e Bordit të Drejtorëve dhe funksionet që përcaktohen drejtpërdrejtë për të në Statut; 
b) siguron mbarëvajtjen financiare të Qendrës dhe ushtrimin e veprimtarisë së tij në përputhje me qëllimin e deklaruar; 
c) mbikëqyr të gjitha veprimtaritë e përditshme, përfshirë ato ekonomike, si dhe mbikëqyr mbledhjen dhe shpenzimin e burimeve të financimit, si dhe miratimin dhe ekzekutimin e kontratave; 
d) përfaqëson Qendrën në marrëdhënie me palët e treta, subjekte private ose publike, të tilla si donatorë, klientë, furnizues apo subjekte të tjera private e palë të treta, si dhe me të gjitha nivelet e qeverisjes që rregullojnë veprimtarinë e Qendrës;

e) përgatit dhe propozon për miratim në Bordin e Drejtorëve rregulloret, politikat dhe procedurat e brendshme e manualet për administrimin dhe operimin e veprimtarisë së Qendrës; 

f) rekruton, lidh dhe zgjidh kontratat e punës me punonjësit e Qendrës, në përputhje me strukturën dhe rregullat e vendosura nga Bordi dhe mbikëqyr performancën e tyre;

g) përzgjedh, lidh dhe zgjidh kontratat e shërbimit, furnizimit, etj., që Qendra mund të vendosë të ketë me kontraktorë jashtë listë pagesës së punonjësve (nëse do të ketë të tillë);

h) kryen detyra dhe merr vendime lidhur me administrimin e përditshëm të Qendrës për të realizuar qëllimin dhe objektivat e Qendrës, në përputhje me prioritetet e caktuara nga Bordi;

i) përgatit planin vjetor të punës dhe buxhetin e Qendrës dhe ia paraqet ato Bordit të Drejtorëve për miratim dhe kontrollon zbatimin e tyre; 

j) përgatit brenda 2 muajve të parë pas përfundimit të vitit financiar, raportin vjetor dhe llogaritë financiare përsa i përket vitit të fundit financiar të Qendrës dhe ia paraqet ato një eksperti auditues të caktuar nga Bordi i Drejtorëve dhe Bordit të Drejtorëve;

k) në bazë të vendimit të Bordit të Drejtorëve, aplikon në projekte dhe grante ose donacione të ndryshme brenda dhe jashtë vendit me synimin për të rritur të ardhurat e Qendrës dhe siguruar qendrueshmërinë e tij;

l) promovon Qendrën dhe veprimtarinë e saj brenda dhe jashtë vendit;

m) në bazë të vendimit të Bordit të Drejtorëve, nënshkruan marrëveshje partneriteti me organizata të tjera vendase dhe të huaja;

n) në përputhje me dispozitat përkatëse ligjore, bashkëpunon me Drejtorinë e Përgjithshme të Parandalimit të Pastrimit të Parave dhe organe të tjera përkatëse për të siguruar që organizatat partnere dhe ato që sigurojnë financim, shërbime dhe mbështetje materiale, nuk përdoren apo manipulohen për qëllime terroriste apo për qëllime të tjera të kundërligjshme;

o) kryen çdo detyrë tjetër që mund t’i caktojë Bordi.
22.2 Drejtori Ekzekutiv është personi që do të ngarkohet të mbajë llogaritë financiare dhe, nëpërmjet personave të specializuar të kontraktuar dhe të autorizuar prej tij, shlyen detyrimet e Qendrës në lidhje me kontratat dhe mbledh të ardhurat e Qendrës të krijuara sipas këtij Statuti dhe vendimeve të posaçme të Bordit të Drejtorëve.

22.3 Drejtori Ekzekutiv është personi që do të ngarkohet të mbajë marrëdhëniet me bankën ose bankat ku Qendra ka llogari dhe mban llogaritë bankare, regjistron, nëpërmjet specialistëve të autorizuar prej tij, të gjithë veprimet juridike dhe gjendjen financiare të Qendrës, në përputhje me praktikat e kontabilitetit gjerësisht të pranuara dhe të zbatueshme, dhe do të kryejë çdo veprimtari tjetër që mund t’i caktohet nga Bordi kohë pas kohe.

Neni 23

Procedurat dhe mënyrat për zgjedhjen ose ndryshimin e Drejtorit Ekzekutiv

23.1 Bordi i Drejtorëve zgjedh, emëron dhe shkarkon Drejtorin Ekzekutiv. Drejtori Ekzekutiv emërohet dhe shkarkohet me vendim me shumicë të thjeshtë të Bordit të Drejtorëve. Drejtori Ekzekutiv emërohet për një mandat prej 3 (tre) vjetësh, me të drejtë të pakufizuar për t’u riemëruar.

23.1 Shpërblimi i Drejtorit Ekzekutiv do të caktohet nga Bordi i Drejtorëve. 

23.2 Në rast largimi të Drejtorit Ekzekutiv dhe deri në emërimin e Drejtorit të ri Ekzekutiv, gjatë periudhës tranzitore, kryetari dhe nënkryetari i Bordit të Drejtorëve do të përfaqësojnë bashkërisht Qendrën në marrëdhënie me palët e treta dhe do të ushtrojnë të gjitha funksionet e Drejtorit Ekzekutiv deri në emërimin e një Drejtori të ri Ekzekutiv.

Neni 24

Aspekte në lidhje me punësimin

24.1 Punonjësit e Qendrës përzgjidhen nga Drejtori Ekzekutiv i Qendrës në zbatim të procedurave dhe rregulloreve të tij të brendshme të miratuara nga Bordi. Drejtori Ekzekutiv është përfaqësuesi ligjor i Qendrës në marrëdhëniet e punës me punonjësit e tij.

24.2 Marrëdhëniet e punës të punonjësve dhe të Drejtorit Ekzekutiv të Qendrës rregullohen në bazë të dispozitave të Kodit të Punës në fuqi dhe dispozitave përkatëse ligjore e nënligjore të zbatueshme. 

Neni 25

Detyrimi për besnikëri dhe shmangia e konfliktit të interesit

25.1 Gjatë ushtrimit të të drejtave dhe detyrave, anëtarët e Bordit të Drejtorëve dhe Drejtori Ekzekutiv veprojnë duke mbajtur parasysh vetëm qëllimin e veprimtarisë dhe interesat e Qendrës.

25.2 Drejtori Ekzekutiv dhe Bordi i Drejtorëve apo anëtarët e tij, kanë detyrimin të mënjanojnë në mënyrë efektive konfliktin e interesave në veprimtarinë e Qendrës, duke mos lejuar kryerjen e veprimeve që çojnë në konfliktin e interesave midis Qendrës dhe Themeluesve, anëtarëve të Bordit të Drejtorëve, Drejtorit Ekzekutiv dhe/ose punëmarrësve të Qendrës. 

KREU III

FINANCAT

Neni 26

Burimet e financimit dhe buxheti

26.1 Burimet financiare të Qendrës do të përbëhen nga fondet e siguruara nga themeluesit e saj sipas Marrëveshjes së Bashkëpunimit, fondet, grantet dhe/ose donacionet e ofruara nga subjektet shtetërore, private dhe/ose publike, vendase ose të huaja, të ardhurat nga administrimi i Pasurisë Kulturore dhe nga aktiviteti i ekonomik, si dhe çdo burim tjetër të ardhurash të lejuara nga ligji. Për realizimin e qëllimit dhe objektit të veprimtarisë së saj, Qendra ka të drejtë të ushtrojë veprimtari ekonomike sipas përcaktimeve të legjislacionit në fuqi për organizatat jofitimprurëse dhe jo me qëllim fitimi.

26.2 Qendra krijon dhe administron buxhetin e saj, të cilin e miraton dhe e administron Bordi në përputhje me këtë Statut. Të ardhurat në buxhetin e Qendrës krijohen nga:
a) Vlera e buxhetit të miratuar nga Bordi i Drejtorëve të AHC në dispozicion për projektin e QM është deri në USD 2.000.000 (dy milionë dollarë amerikanë) (pa TVSH), i cili do të administrohet sipas përcaktimeve të vetë AHC; 
b) Të ardhura të tjera në formën e dhurimeve, granteve, etj., të përfituara nga themeluesit e saj apo donatorë të tjerë vendas dhe të huaj; 

c) Të ardhurat nga fondet muzeore, si dhe nga administrimi i QM, përfshirë por pa u kufizuar në të ardhurat nga biletat, tarifat e dhënies në përdorim dhe nga veprimtaria ekonomike e Qendrës; 

d) Fonde të përfituara nga buxheti i shtetit, institucione shtetërore, persona juridikë privatë dhe/ose individë, vendas dhe/ose të huaj, për zhvillimin dhe zbatimin e projekteve të lidhura me veprimtarine muzeale, nxitjen e aktiviteteve artistike, social-kulturore dhe edukative në QM;

e) Sponsorizimet;

f) Botimet;

g) Interesat e depozitave bankare; 

h) Burime të tjera të lejuara nga legjislacioni shqiptar.

26.3 Themeluesit do të mbështesin veprimtarinë e Qendrës, nëpërmjet financimeve të tyre dhe kontributeve në natyrë të përcaktuara në Marrëveshjen e Bashkëpunimit të nënshkruar midis themeluesve për këtë qëllim. 
26.4 Veprimtaria financiare e Qendrës kryhet në përputhje me legjislacionin përkatës në fuqi. Bilanci për vitin fiskal miratohet nga Bordi. Qendra ka llogaritë e saja bankare, të cilat çelen dhe operojnë bazuar në urdhrat e Drejtorit Ekzekutiv, dhe përdoren vetëm për kryerjen e veprimtarisë së Qendrës, për të përmbushur misionin, qëllimin, funksionet dhe objektivat e saj, në përputhje me këtë Statut. Bordi i Drejtorëve ka të drejtë të kërkojë në çdo kohë shpjegime rreth gjendjes financiare të Qendrës dhe Drejtori Ekzekutiv i përgjigjet kërkesave të Bordit të Drejtorëve, me informacion dhe dokumente shkresore, brenda 2 (dy) javësh nga marrja e kërkesës përkatëse me shkrim.

26.5 Çdo financim i Qendrës, dhe çdo e ardhur e gjeneruar dhe e përfshirë si aktiv nga Qendra sipas përcaktimeve të legjislacionit përkatës, nuk konsiderohen fonde publike. Fondet e financuara nga AHC nuk janë objekt i Kontrollit të Lartë të Shtetit. Në rast të largimit të AHC nga Qendra, si pasojë e zgjidhjes së Marrëveshjes së Bashkëpunimit, Qendra do t’i kthejë ACH financimin e saj të painvestuar dhe papërdorur.

26.6 Çdo fond apo pasuri që do t'i shtohet Qendrës në të ardhmen do të bëhet në bazë të dispozitave të ligjit shqiptar dhe këtij Statuti.

Neni 27

Veprimtaria ekonomike dhe pronësia intelektuale

27.1 Qendra ka të drejtë të hyjë në marrëdhënie ekonomike, shoqërore, kulturore, etj. me persona fizik e juridik, vendas apo të huaj, si edhe te ndërmarrë iniciativa individuale apo të përbashkëta që nuk bien ndesh me Statutin, programin e saj dhe legjislacionin në fuqi.

27.2 Çdo produkt apo krijimtari që rezulton nga veprimtaria e Qendrës, përfshirë të drejtat e pronësisë intelektuale të lidhur me të, do të jetë pronë e vetme e Qendrës. 

Neni 28

Licencimi

28.1 Për të realizuar qëllimin dhe objektivat e tij të parashikuara në këtë Statut, Qendra ka të drejtë të ushtrojë veprimtari të ligjshme dhe të aplikojë për leje ose licencë pranë organeve shtetërore kompetente. 

28.2 Drejtori Ekzekutiv nënshkruan dhe dërgon kërkesën për leje ose licencë pranë organeve kompetente.

Neni 29

Administrimi i Pasurisë

29.1 Qendra mund të zotërojë ose të posedojë në format e parashikuara nga legjislacioni në fuqi pasuri të luajtshme dhe të paluajtshme, me vlera kulturore ose jo, kur ajo vlerëson se këto pasuri dhe të ardhurat që vijnë prej tyre i shërbejnë qëllimit për të cilin është krijuar.

29.2 Qendra mund të zotërojë prona, struktura, pajisje, para dhe mjete të tjera monetare si dhe asete të tjera të krijuara brenda qëllimit të saj, në përputhje me legjislacionin shqiptar. Për kryerjen e veprimtarisë së tij, Qendra mund të marrë dhe/ose të jap me qira pasuri të luajtshme dhe të paluajtshme, të lidhë kontrata (përfshirë por pa u kufizuar në, kontrata furnizimi, shërbimi, pune, etj.).

29.3 Qendra disponon llogarinë e saj bankare dhe pronat e saj administrohen nga Drejtori Ekzekutiv, në bazë të rregullave statutore.

29.4 Çdo fond, e ardhur, pasuri, etj., që zotërohet nga Qendra nuk do të përfitohet dhe as nuk shpërndahet, përveçse në interes dhe në mbështetje të veprimtarisë së Qendrës dhe në përputhje me legjislacionin përkatës në fuqi. 

29.5 Të gjitha fondet e Qendrës, nëse nuk parashikohet të përdoren ndryshe, do të depozitohen në llogari bankare të veçanta apo të përgjithshme në banka, shoqëri depozitimi apo depozitues të tjerë siç mund të vendosë Bordi i Drejtorëve.

Neni 30

Shpenzimet

30.1 Organi i autorizuar për të kryer shpenzime në emër të Qendrës është Drejtori Ekzekutiv i Qendrës. Ai zbaton rregullat dhe procedurat e miratuara nga Bordi i Drejtorëve të Qendrës lidhur me kryerjen e shpenzimeve dhe realizimin e pagesave, sipas buxhetit të miratuar.

Neni 31

Auditimi i pasqyrave financiare

31.1 Pasqyrat financiare të Qendrës do të kontrollohen të paktën një herë në vit nga një prej kompanive të njohura të auditit. Me marrjen e raportit të auditit, Bordi i Drejtorëve do të marrë masat përkatëse për të korrigjuar çdo shkelje apo mungesë.

Neni 32

Pavlefshmëria e veprimeve
32.1 Detyrimet (borxhet) e anëtarit të Bordit të Drejtorëve të Qendrës nuk rëndojnë mbi pasuritë dhe të drejtat e Qendrës.

32.2 Çdo veprim, që bie ndesh me statutin, nuk ka vlerë juridike për Qendrën.

32.3 Dokumentet që nuk përmbajnë vulën e Qendrës dhe/ose nënshkrimin e personit të autorizuar sipas Statutit të Qendrës për të nënshkruar në emër të tij, ose që nuk janë përpiluar në përputhje me rregullat statutore, janë të pavlefshme.

32.4 Qendra nuk mban përgjegjësi për veprimet individuale dhe/ose në kundërshtim me Statutin.

KREU IV

DISPOZITA TË FUNDIT

Neni 33

Shpërndarja 

33.1 Qendra shpërndahet në këto raste :

a) Me propozim të Themeluesve dhe vendim të Bordit të Drejtorëve;

b) Kur qëllimi i Qendrës është përmbushur ose nuk mund të përmbushet më;

c) Kur është larguar nga qëllimi i përcaktuar në statut ose kur ka filluar të kryejë veprimtari të kundra ligjshme;

d) Në rastin e forcës madhore, sipas parashikimeve në Marrëveshjen e Bashkëpunimit; 

e) Në raste të tjera të parashikuara nga ligji.
33.2 Në rastet e parashikuara në shkronjat a), b), d), e), shpërndarja vendoset me vendim me shumicë të cilësuar të Bordit të Drejtorëve, ndërsa në rastin e parashikuar në shkronjën c), me vendim të gjykatës kompetente.

Neni 34

Likuidimi 

34.1 Kur vendos për shpërndarjen e Qendrës sipas rasteve të parashikuara më sipër, Bordi i Drejtorëve cakton edhe një ose disa likuidatorë. 

34.2 Likuidatorët e kryejnë veprimtarinë e tyre në bazë të legjislacionit në fuqi për organizatat jofitimprurëse dhe dispozitat e tjera ligjore në fuqi.

34.3 Me emërimin e likuidatorit/likuidatorëve, funksionet e Drejtorit Ekzekutiv pushojnë sipas legjislacionit të zbatueshëm në fuqi. 

34.4 Kur shpërndarja e Qendrës vendoset me vullnet të lirë të Bordit të Drejtorëve, ky organ kontrollon dhe miraton përfundimisht procedurat e likuidimit, miraton raportin përfundimtar të likuidatorit, dhe i drejtohet gjykatës kompetente me kërkesë për çregjistrimin e Qendrës.
34.5 Likuiduesi/likuiduesit, brenda 2 (dy) muajve nga data e emërimit të tyre thërret mbledhjen e Bordit të Drejtorëve, të cilit i paraqet për miratim raportin e likuidimit.

Neni 35

Destinimi i pasurive pas likuidimit të Qendrës

35.1 Asetet e Qendrës që mbeten pas likuidimit të detyrimeve të tij, do t’i kalojnë organizatës apo entitetit që do të jetë përgjegjës për administrimin e Qendrës Muzeale, sipas legjislacionit në fuqi, i cili do të vazhdojë veprimtarinë e Qendrës, pas shpërndarjes së tij. 
Pa kundërshtuar sa më sipër, Qendra i kthen AHC, në cilësinë e donatorit, çdo financim të dedikuar i cili nuk është përdorur nga Qendra sipas kontratës përkatëse të financimit.
Neni 36

Dispozita të Përgjithshme

36.1 Çështjet që nuk janë parashikuar në këtë Statut, do të rregullohen në përputhje me dispozitat e Kodit Civil të Republikës së Shqipërisë, i ndryshuar, ligjit nr. 8788, datë 07.05.2001 "Për organizatat jofitimprurëse" të ndryshuar dhe ligjit 80/2021 “Për regjistrimin e Organizatave Jofitimprurëse”.

36.2 Për mosmarrëveshjet që mund të lindin midis anëtarëve të Bordit të Drejtorëve dhe organeve të Qendrës, apo midis vetë strukturave të tij, me objekt vendimet e këtyre organeve apo strukturave, do të bëhen përpjekje që të zgjidhen me mirëkuptim ndërmjet tyre. Në të kundërt, ato do t’i drejtohen për zgjidhje gjykatës kompetente në Republikën e Shqipërisë.
36.3 Ky Statut është pregatitur në 4 (katër) ekzemplarë në gjuhën shqipe.
THEMELUESIT

Bashkia Tiranë 

